Rammaáætlun: 
Athugasemdir vegna þingsályktunartillögu.




Iðnaðarráðherra
Katrín Júlíusdóttir.


Við undirrituð, eigendur og ábúendur að Ásum í Skeiða- og Gnúpverjahreppi, gerum athugasemdir við fyrirhugaðar virkjanir í neðri hluta Þjórsár: 

Ekki hefur verið sýnt fram á arðsemi framkvæmdanna fyrir sveitarsamfélagið, heldur þvert á móti: Veiði tapast, lífríki breytist, fegurð spillist. Erlendir ferðamenn flykkjast ekki til Íslands til að sjá virkjanir. Ferðaþjónusta er vaxtarbroddur landsbyggðarinnar, hér sem annars staðar. Hana þarf að styrkja en ekki veikja. Atvinnusköpun er oft fábreytt á landsbyggðinni, en ekki er gert ráð fyrir neinum störfum í tengslum við virkjanirnar, nema á byggingartíma. 

Íslendingar eru aðilar að fjölþjóðlegu samkomulagi um líffræðilega fjölbreytni, villtar plöntur og dýr og búsvæði þeirra í Evrópu. Þetta ber að virða. Leyfi Skipulagsstofnunar fyrir framkvæmdum er háð því að lífríki í og við Þjórsá skaðist ekki. Það er langt í frá sannað, að það muni ekki gerast.

Mál er að linni. Því teljum við það mikið nauðsynjamál að virkjanir í neðri hluta Þjórsár verði settar í biðflokk á meðan rannsókn hæfustu vísindamanna fari fram til að meta áhrif slíkra framkvæmda á lax og sjóbirting árinnar. 

En fyrst og fremst: Mikil andstaða er meðal margra íbúa sveitarfélaganna, sem liggja að Þjórsá, gagnvart þessum framkvæmdum. Félagslegir þættir verða að vera teknir með í reikninginn þegar slíkar ákvarðanir eru teknar. Þær eru óafturkræfar. Það er ekki boðlegt að tæta sveitarfélag sundur árum og jafnvel áratugum saman í baráttu um verndun eða fórnir.  Þjóðarhagur er afstætt hugtak, eða teljumst við ekki til þjóðarinnar?

